
ВАЛЮТЫН АРИЛЖААНЫ ҮЙЛЧИЛГЭЭНИЙ ЖУРАМ [ТӨСӨЛ]

1. НИЙТЛЭГ ҮНДЭСЛЭЛ
1.1 Энэхүү журмын зорилго нь банк бус санхүүгийн байгууллагад валютын арилжааны үйлчилгээ эрхлэхэд тавигдах нөхцөл шаардлагыг тодорхойлох, валютын арилжааны мэдээллийн нэгдсэн систем бүрдүүлэх, валютын арилжаа эрхлэх этгээдийн үйл ажиллагаанд хяналт тавьж, илэрсэн зөрчилд холбогдох арга хэмээ авахад оршино.
1.2 Санхүүгийн зохицуулах хороо нь Банк бус санхүүгийн үйл ажиллагааны тухай хууль, Валютын зохицуулалтын тухай хууль болон энэ журмаар тогтоосон нөхцөл шаардлагыг хангаж байгаа эсэхэд хяналт тавьж, шалгалт хийнэ.

2. ЖУРМЫН ҮЙЛЧЛЭХ ХҮРЭЭ
2.1 Энэхүү журамд дурдсан "Валютын арилжааны үйлчилгээ эрхлэгч" гэж Банк бус санхүүгийн үйл ажиллагааны тухай хуулийн 7.1.7-д заасны дагуу валютын арилжааны үйлчилгээ эрхлэх тусгай зөвшөөрлийг Санхүүгийн зохицуулах хорооноос авсан банк бус санхүүгийн байгууллагыг ойлгоно.
2.2 Энэхүү журмын 2.1-д зааснаас гадна тусгай зөвшөөрөлтэй зочид буудал, жуулчны бааз, аялал жуулчлалын агентлаг нь дараах тохиолдолд валютын арилжааны үйлчилгээ эрхлэх тусгай зөвшөөрөл авалгүйгээр гагцхүү өөрийн харилцагчид валют арилжиж болно.
2.2.1 Арилжсан валютыг гүйлгээ хийсний дараа даруй тусгай зөвшөөрөлтэй валютын арилжааны үйлчилгээ эрхлэгч эсхүл банканд худалддаг байх;
2.2.2 Мөнгө угаах, терроризмыг санхүүжүүлэхтэй тэмцэхтэй холбоотой хууль, журмыг дагаж мөрддөг байх;
2.2.3 Нэг харилцагчийн өдөрт хийх гүйлгээг 3 сая төгрөгөөр хязгаарладаг байх; болон
2.2.4 Харилцагчийн биеийн байцаалт болон сольсон валютын төрөл, дүн зэрэг гүйлгээний мэдээллийг баримтжуулан 5-аас доошгүй жилийн хугацаатай архивлан хадгалдаг байх. 

3. ТУСГАЙ ЗӨВШӨӨРӨЛ ОЛГОХОД ТАВИГДАХ ШААРДЛАГА
3.1. Валютын арилжааны үйлчилгээ эрхлэх тусгай зөвшөөрөл авахын тулд хүсэлт гаргагч нь Банк бус санхүүгийн үйл ажиллагааны тухай хууль, СЗХ-ны 2016 оны 3 дугаар сарын 11-ний өдрийн 71 дүгээр тогтоолоор батлагдсан “Банк бус санхүүгийн үйл ажиллагааны зохицуулалтын журам” болон энэ журамд заасан нөхцөл, шаардлагыг хангана.
3.2. СЗХ-ны 2020 оны 4 дүгээр сарын 08-ны өдрийн 179 дүгээр тогтоолоор батлагдсан “Тохиромжтой этгээдийг тодорхойлох журам”-д заасны дагуу валютын арилжааны үйлчилгээ эрхлэгчийн хувьцаа эзэмшигч, захирал, менежер, ажилтнууд нь "тохиромжтой" этгээдийн шалгуурыг хангасан байна.
3.3. Валют арилжааны үйлчилгээ эрхлэх тусгай зөвшөөрөл хүсэгч нь хүсэлтдээ мөнгө угаах, терроризмыг санхүүжүүлэхтэй холбоотой эрсдэлийг бууруулахын зэрэгцээ эдийн засгийн үндэслэлтэй бизнесийн үйл ажиллагаа явуулна гэдгээ нотолсон дараах бодлого, журмыг хавсаргана: 
3.3.1. Валютын арилжааны үйлчилгээ эрхлэгчийн бизнес төлөвлөгөө нь компанийн үйл ажиллагааны нарийвчилсан горим, зохион байгуулалтын бүтэц, төлбөрийн систем, зорилтот харилцагч, боловсон хүчин, санхүү зэрэг бүрэлдэхүүнтэй үйл ажиллагааны иж бүрэн баримт бичиг байна. Санхүүгийн төсөөлөлд арилжаанд ямар валют ашиглах, валютын ханшийг тодорхойлох аргачлал, гадаад валютын дэвсгэртийн эх үүсвэрийн талаар тусгана. Мөн бизнес төлөвлөгөө нь 1-ээс доошгүй жилээр бизнесийн өсөлтийг урьдчилан төсөөлсөн байна. 
3.3.2. Мөнгө угаах болон терроризмыг санхүүжүүлэх эрсдэлийг бууруулах, хууль журмын шаардлагыг хангах үүднээс тусгай зөвшөөрөл хүсэгчийн холбогдох үйл ажиллагааны чиглэлээр баримтлах бодлого, журам, хяналтын тогтолцоог тодорхойлсон Мөнгө угаахтай тэмцэх бодлоготой байна. Энэхүү бодлогод эрсдэлийг үнэлэх, бууруулах арга хэмжээ, дотоод хяналтын систем, болон тайлагнах журмыг тусгасан байна.
3.4. Валютын арилжааны үйлчилгээ эрхлэх тусгай зөвшөөрлийн хураамжийг Улсын тэмдэгтийн хураамжийн тухай хуулийн 18.3.7-д заасны дагуу төлнө. 
3.5. Валютын арилжааны үйлчилгээ эрхлэгчийн жилийн хураамжийн хэмжээ ____ төгрөг байх бөгөөд СЗХ-ны 2019 оны 7 дугаар сарын 08-ны өдрийн 211 дүгээр тогтоолоор батлагдсан "Зохицуулалтын үйлчилгээний хөлсний хэмжээг тогтоох, төвлөрүүлэх журам"-д заасны дагуу төлнө. 
3.6. Валютын арилжааны үйлчилгээ эрхлэгч тусгай зөвшөөрөл авснаас хойш 6 сарын дотор үйл ажиллагаагаа эхлээгүй тохиолдолд тусгай зөвшөөрлийг цуцалсанд тооцно.

4. ӨӨРИЙН ХӨРӨНГИЙН ШААРДЛАГА
4.1. СЗХ-ны 2019 оны 12 дугаар сарын 27-ны өдрийн 441 дүгээр тогтоолоор батлагдсан "Банк бус санхүүгийн байгууллагын хувь нийлүүлсэн хөрөнгийн доод хэмжээг үе шаттай нэмэгдүүлэх хуваарь"-т заасны дагуу валютын арилжааны үйлчилгээ эрхлэгч нь Улаанбаатар хотод үйл ажиллагаа явуулах тусгай зөвшөөрөлтэй бол өөрийн хөрөнгийн доод хэмжээ 300 сая төгрөг, Улаанбаатар хотоос бусад орон нутагт үйл ажиллагаа явуулах тусгай зөвшөөрөлтэй бол 200 сая төгрөг байна.
4.2. Валютын арилжааны үйлчилгээ эрхлэгчийн нэмэлт салбар, нэгж бүрд Улаанбаатар хотод ___ төгрөг, Улаанбаатар хотоос бусад орон нутагт ___ төгрөгийн нэмэлт өөрийн хөрөнгийн шаардлага тавигдана.
4.3. Валютын арилжааны үйлчилгээ эрхлэгч нь Санхүүгийн зохицуулах хорооноос тогтоосон болзошгүй эрсдэлийг нөхөх зорилгоор өөрийн хөрөнгийн 5 хувиас доошгүй хэмжээний бэлэн мөнгөний заавал байлгах нөөц сантай байна. 

5. ЗАСАГЛАЛ 
5.1. Валютын арилжааны үйлчилгээ эрхлэгч нь үйл ажиллагаагаа явуулах шаардлага хангасан зохион байгуулалтын бүтэц, удирдлагын ур чадвар, туршлагатай боловсон хүчинтэй байна.
5.2. Валютын арилжааны үйлчилгээ эрхлэгч нь захиргааны болон нягтлан бодох бүртгэлийн оновчтой зарчимд тулгуурлан бизнесээ удирдан явуулна. Мөн холбогдох хууль тогтоомжийн дагуу бизнесийг удирдан явуулахад шаардлагатай дотоод хяналт болон тайлагналын бүтэц, журамтай байна.
5.3. Валютын арилжааны үйлчилгээ эрхлэгчийн удирдлагыг зөвхөн хувь хүмүүс хэрэгжүүлнэ.
5.4. Валютын арилжааны үйлчилгээ эрхлэгч нь ахлах түвшний менежерийг Мөнгө угаах, терроризмыг санхүүжүүлэхтэй тэмцэх журмын тайлагнал, нийцлийг хариуцсан Мөнгө угаахын мэдээлэх ажилтан (MLRO)-аар томилж, валютын арилжаа эрхлэх үйлчилгээний тусгай зөвшөөрөл авснаас хойш 14 хоногийн дотор багтаан Санхүүгийн зохицуулах хороонд мэдэгдэнэ. 

6. ЗАРИМ ӨӨРЧЛӨЛТИЙГ МЭДЭЭЛЭХ ҮҮРЭГ
6.1. Валютын арилжааны үйлчилгээ эрхлэгч нь Банк бус санхүүгийн үйл ажиллагааны тухай журамд заасан мэдээлэх үүргээс гадна дараах өөрчлөлтийг Санхүүгийн зохицуулах хороонд тухай бүр мэдэгдэнэ.
6.1.1. Валютын арилжааны үйлчилгээ үзүүлэхэд ашиглах банкны данс(д)-ын өөрчлөлт;
6.1.2. Хувьцаа эзэмшигчид, захирал, менежерүүдийн "тохиромжтой" этгээдийн шалгуурыг хангаж буй эсэхэд орсон өөрчлөлт;
6.1.3. Мөнгө угаахын мэдээлэх ажилтан (MLRO)-ий өөрчлөлт.

7. ХАРИЛЦАГЧИЙГ ХАМГААЛАХ
7.1. Валютын арилжааны үйлчилгээ эрхлэгч нь харилцагчдынхаа эрх ашгийг хамгаалах талаар шаардлага хангасан зохицуулалттай байна.

7.2. Валютын арилжааны үйлчилгээ үзүүлэгч нь харилцагчаас өгсөн мэдээлэл болон түүний талаар мэдэж байгаа, эсвэл мэдэж байх ёстой бусад баримт мэдээллийг харгалзан тухайн харилцагчийн хувьд тохиромжгүй тохиолдолд харилцагчтай, эсвэл харилцагчийн нэрийн өмнөөс гүйлгээ хийхгүй байх үүрэгтэй. 

7.3. Валютын арилжааны үйлчилгээ эрхлэгч нь өөрийн бизнесийн үйл ажиллагааны явцад үүсэж болзошгүй ашиг сонирхлын зөрчлөөс урьдчилан сэргийлэх журамтай байна.

7.4. Валютын арилжааны үйлчилгээ эрхлэгч нь тусгай зөвшөөрлийн хуулбарыг уг зөвшөөрөлд заасан ажлын байранд ил харагдахуйц газар байрлуулна. 

7.5. Валютын арилжааны үйлчилгээ эрхлэгч нь харилцагчдын гомдлыг зохих ёсоор хянан шийдвэрлэх, тэдгээр гомдлыг шийдвэрлэхийн тулд шаардлагатай арга хэмжээг шуурхай авах дотоод журамтай байна.


8. ҮЙЛ АЖИЛЛАГАА ЭРХЛЭХ
8.1. Валютын арилжааны үйлчилгээ эрхлэгч нь валют арилжааны үйл ажиллагаанд зориулсан тусгай данс(д)-тай байна.
8.2. Валютын арилжааны үйлчилгээ эрхлэгч нь валют худалдах, худалдан авах гүйлгээ бүрд гүйлгээний баримт өгнө.
8.3. Энэхүү журмын 8.2-т заасан гүйлгээний баримтад дараах мэдээллийг заавал тусгана.
8.3.1. Валютын арилжааны үйлчилгээ эрхлэгчийн нэр болон хаяг;
8.3.2. Валютын арилжааны үйлчилгээ эрхлэгчийн регистрийн дугаар;
8.3.3. Гүйлгээ хийсэн огноо, цаг;
8.3.4. Харилцагчид олгосон валютын төрөл болон дүн;
8.3.5. Шимтгэл, хураамжийн дүн (хэрвээ байгаа бол);
8.3.6. Ашигласан валютын ханш;
8.3.7. Хүлээн авсан валютын төрөл болон дүн;
8.3.8. Гүйлгээний дугаар;
8.3.9. Баримтын дугаар.
8.4. Гүйлгээний баримтыг хоёр хувь үйлдэх бөгөөд нэг хувийг харилцагчид олгож, нөгөө хувийг валютын арилжааны үйлчилгээ эрхлэгчийн өөрийн бүртгэлд хадгална.
8.5. Валютын арилжааны үйлчилгээ эрхлэгч нь хуурамч мөнгөн тэмдэгт эсвэл аяллын чекийг хураан авахдаа тусгай гүйлгээний баримт үйлдэнэ. Тус гүйлгээний баримтын нэг ижил сериал дугаар бүхий 3 хуудаснаас бүрдэх бөгөөд эхний хуудсыг харилцагчид олгож, хоёр дахь хуудсанд цагдаагийн бүртгэлд зориулан хуурамч мөнгөн тэмдэгтийг хавсаргах бөгөөд гурав дахь хуудсыг валютын арилжааны үйлчилгээ эрхлэгч нь өөрийн баримт бичгийн бүртгэлд зориулан хадгална.
8.6. Валютын арилжааны үйлчилгээ эрхлэгч нь бүх шимтгэл, хураамж, ханшийг цахим самбар, танилцуулах хуудас, сурталчилгааны материал, цахим хуудсандаа бүх харилцагчид тод харагдахуйц байршуулна. 

9. АЖЛЫН БАЙРАНД ТАВИГДАХ ШААРДЛАГА 
9.1. Валютын арилжааны үйлчилгээ эрхлэгч ажлын байртай холбоотой дараах шаардлагыг хангана: 
9.1.1. Ажлын байрны гадна талд валютын арилжааны үйлчилгээ эрхлэгчийн нэр бүхий тэмдэгтэй байх;
9.1.2. Валютын ханшийг харуулсан цахим самбартай байх;
9.1.3. Хувилагч / сканертай байх;
9.1.4. Мөнгө хадгалах сейфтэй байх;
9.1.5. Хуурамч мөнгөн тэмдэгт илрүүлэх машин эсвэл үзэгтэй байх;
9.1.6. Гал унтраагчтай байх;
9.1.7. Цахим дохиолол, аваарын хонхны товчлуур гэх мэт аюулгүй байдлын арга хэмжээ авсан байх;
9.1.8. Хяналтын камер суурилуулж, бичлэгийг хамгийн багадаа нэг сар хадгалдаг байх; 
9.1.9. Гүйлгээний мэдээллийг бүртгэн боловсруулж, Санхүүгийн зохицуулах хороонд тайлагнадаг нягтлан бодох бүртгэлийн программ хангамж, харилцаа холбооны тоног төхөөрөмжөөр хангагдсан компьютерын системтэй байна. Компьютерын систем нь валют арилжааны үйлчилгээ эрхлэгчийн төв оффистой бүх салбаруудыг холбосон байна.

9.2 Валютын арилжааны үйлчилгээ эрхлэгч өөрийн бүртгэлтэй оффисын гадна талд үйлчилгээ үзүүлэхийг хориглоно. Мөн оффисын гадна талд харилцагчийг хоргоох, ятгах, захиалга авах чиг үүрэг бүхийн этгээдийг ажиллуулах, эсвэл тэдэнтэй шууд болон шууд бусаар хамтран ажиллахыг хориглоно.
9.3 Дараах төрлийн ажлын байранд валютын арилжааны үйлчилгээ эрхлэхээр бүртгүүлж болохгүй:
9.3.1. Бүхлээрээ орон сууцны барилгад байрлах байр;
9.3.2. Бусад валютын арилжааны үйлчилгээ эрхлэгчийн ашиглаж буй байр.
9.4. Санхүүгийн зохицуулах хорооноос энэ журмын 9.3.2-т заасныг үл харгалзан нисэх буудал, худалдааны төв зэрэг олон нийтийн үйлчилгээний газруудад нэгээс дээш валютын арилжааны үйлчилгээ эрхлэгчийг бүртгүүлэхийг зөвшөөрч болно.

10. БҮРТГЭЛ ХӨТЛӨХ БОЛОН ТАЙЛАГНАХ ШААРДЛАГА 
10.1. Валют худалдах, худалдан авахтай холбоотой бүх гүйлгээг серийн дугаарын дагуу зохих ёсоор бүртгэж, баримтжуулна. Серийн дугаар нь тухайн гүйлгээг гүйцэтгэсэн салбар, теллерийн мэдээллийг агуулна.
10.2. Валют арилжааны үйлчилгээ эрхлэгч нь валют арилжааны гүйлгээний талаар дараах мэдээллийн бүртгэлийг хөтөлнө.
10.2.1. Валютын мөнгөн дэвсгэртийг худалдан авсан бүртгэл, өдөр бүрийн хураангуй;
10.2.2. Аяллын чек худалдан авсан бүртгэл болон өдөр бүрийн хураангуй;
10.2.3. Валютын мөнгөн дэвсгэртийг худалдсан бүртгэл болон өдөр бүрийн хураангуй;
10.2.4. Аяллын чек худалдсан бүртгэл болон өдөр бүрийн хураангуй;
10.2.5. Валютын бэлэн нөөцийн бүртгэл.
10.3. Валютын арилжааны үйлчилгээ эрхлэгч нь нэгээс олон салбартай бол салбар бүрд тусдаа бүртгэл хөтөлнө.
10.4. Валютын арилжааны үйлчилгээ эрхлэгч нь Санхүүгийн зохицуулах хороонд батлагдсан маягтын дагуу дараах тайлангуудыг ирүүлнэ:
10.4.1. Жилийн туршид харилцагчдаас ирсэн гомдлын статистик тайлан;
10.4.2. Жилийн эцсийн аудитлагдсан санхүүгийн тайлангууд (Санхүүгийн байдлын тайлан болон Орлогын дэлгэрэнгүй тайлан);
10.4.3. Улирлын аудитлагдаагүй санхүүгийн тайлангууд;
10.4.4. [Өдөр] [долоо хоног бүр]-ийн валют худалдсан, худалдан авсан тайлан.
10.5. Гүйлгээний мэдээллийг хамгийн багадаа 5 жил хадгална.
10.6. Гүйлгээ бүрд аудитын шалгалт хийх боломжтой тодорхой баримтын бүртгэл байна.

11. ДОТООД ХЯНАЛТ БОЛОН ЭРСДЭЛИЙН МЕНЕЖМЕНТ
11.1. Валютын арилжааны үйлчилгээ эрхлэгч байгууллага нь өөрийн харилцагчний онцлог, тэдгээрт санал болгодог бүтээгдэхүүн, үйлчилгээ, холбогдох улс, газар нутгийн газарзүйн байршил, өөрийн ашиглаж буй түгээлтийн суваг зэрэг тухайн валютын арилжааны үйлчилгээ эрхлэгчийн үйл ажиллагааны шинж чанар болон цар хүрээнд тохирсон мөнгө угаах болон терроризмыг санхүүжүүлэхтэй холбоотой үүсэж болох эрсдэлийг үнэлэхэд шаардлагатай арга хэмжээг авна.
11.2. Валютын арилжааны үйлчилгээ эрхлэгч нь үйл ажиллагааны цар хүрээ, хэмжээ,  болон нарийн төвөгтэй байдалд тохирсон эрсдэлийн удирдлагын цогц системтэй байна. 
11.3. Энэ журмын 11.2-т заасан систем нь эрсдэлийг тасралтгүй тодорхойлох, хэмжих, хянах үйл ажиллагааг агуулсан байна. Мөн үнэн зөв, найдвартай удирдлагын мэдээллийн системээр удирдлагад цаг тухайд нь тайлагнах, аудит, дотоод хяналтын нарийвчилсан журмыг багтаасан байна.
11.4. Валютын арилжааны үйлчилгээ эрхлэгчийн үйл ажиллагааны цар хүрээ, хэмжээ хязгаар болон нарийн төвөгтэй байдлын зэрэг өндөр бол зохих боловсон хүчин бүхий дотоод хяналтын албыг ажиллуулна. 
11.5. Энэхүү журмын 11.1-д дурдсан эрсдэлийн ерөнхий үнэлгээгээ баримтжуулж, цаг тухайд нь шинэчилж, Санхүүгийн зохицуулах хороонд болон Санхүүгийн мэдээллийн албанд танилцуулахад бэлэн байлгана. 

12.ХӨНДЛӨНГИЙН АУДИТ
12.1. Валютын арилжааны үйлчилгээ эрхлэгч нь санхүүгийн тайланг шалгах, түүний данс, бүртгэлд хяналт, аудит хийх, дотоод хяналтын тогтолцоонд үнэлгээ өгөх тусгай зөвшөөрөлтэй хөндлөнгийн аудиторыг жил бүр томилно.
12.2. Санхүүгийн зохицуулах хороо валютын арилжааны үйлчилгээ эрхлэгчийн томилсон хөндлөнгийн аудиторын ажлыг хангалтгүй гэж үзвэл өөр хөндлөнгийн аудиторыг томилж, дахин шалгалт хийлгэхийг шаардаж болно.
12.3. Хөндлөнгийн аудитор нь энэ журмын 12.1-д заасан ажлыг хариуцахаас гадна валют арилжааны үйлчилгээ эрхлэгчийн мөнгө угаах болон терроризмыг санхүүжүүлэх эрсдэлийг удирдах, хянах тогтолцоог үнэлнэ.

13. ХОРИГЛОХ ЗҮЙЛ
13.1. Валютын арилжааны үйлчилгээ эрхлэгч своп, фьючерс зэрэг форвард валютын хэлцэл хийхийг хориглоно.
13.2. Валютын арилжааны үйлчилгээ эрхлэгч нь валют худалдах, худалдан авахдаа Санхүүгийн зохицуулах хороонд мэдэгдээгүй банкны дансыг ашиглахыг хориглоно.
13.3. Валютын арилжааны үйлчилгээ эрхлэгч нь аяллын чекээс бусад чек гэх мэт нэрийн үнэт цаасаар гүйлгээ хийхийг хориглоно.
13.4. Валютын арилжааны үйлчилгээ эрхлэгч нь валютын хөдөлгөөнийг урьдчилан таамаглаж валютын үлдэгдлийг идэвхгүй төлөвт байлгаж болохгүй бөгөөд валютын үлдэгдлийг ямагт зохистой түвшинд байлгах үүрэгтэй.
13.5. Валютын арилжааны үйлчилгээ эрхлэгч нь хадгалалтын хайрцаг эсвэл бэлэн мөнгө хадгалах үйлчилгээ үзүүлэхийг хориглоно. 

14. МӨНГӨ УГААХ БОЛОН ТЕРРОРИЗМЫГ САНХҮҮЖҮҮЛЭХТЭЙ
ТЭМЦЭХ ДҮРЭМ, ЖУРМЫГ ДАГАЖ МӨРДӨХ
14.1. Валютын арилжааны үйлчилгээ эрхлэгч нь мөнгө угаах, терроризмыг санхүүжүүлэхтэй тэмцэх тухай хууль, журам, зааврыг дагаж мөрдөнө.

14.2. Валютын арилжааны үйлчилгээ эрхлэгч нь мөнгө угаах, терроризмыг санхүүжүүлэхтэй тэмцэх систем болон дагаж мөрдөх арга хэмжээний хэрэгжилтийг хянах, сэжигтэй гүйлгээний талаар мэдээлэх ажлыг голлон хариуцах, зохих мэдлэг чадвар бүхий Мөнгө угаах гэмт хэргийн талаар мэдээлэх ажилтан (MLRO)-ыг томилох үүрэгтэй.
14.3. Валютын арилжааны үйлчилгээ эрхлэгч нь Мөнгө угаах, терроризмыг санхүүжүүлэхтэй тэмцэх журмын хэрэгжилтийг хангахын тулд дараах бодлого, журам, хяналтын тогтолцоог боловсруулж, хэрэгжүүлнэ:
14.3.1. МУТСТ-тэй холбоотой шалган магадлах бодлого:
14.3.1.1. харилцагчийг шалган магадлах, хүлээн зөвшөөрөх, шалган тодорхойлох;
14.3.1.2. гүйлгээг хянах, хүлээн зөвшөөрөх, шалган тодорхойлох;
14.3.1.3. харилцагчийг тодорхойлох болон түүний хийсэн гүйлгээний мэдээллийг хадгалж, бүртгэл хөтлөх;
14.3.2. МУТСТ-тэй холбоотой тайлагналын бодлого:
14.3.2.1. сэжигтэй харилцагч, эсвэл гүйлгээний талаар удирдлагадаа мэдэгдэх, дотооддоо хянан шалгах ажиллагааны журам;
14.3.2.2. сэжигтэй гүйлгээний талаар Монголбанкны Санхүүгийн мэдээллийн албанд буюу гадагшаа тайлагнах журам
14.3.3. МУТСТ-тэй холбоотой сургалтын бодлого: 
14.3.3.1. Сэжигтэй гүйлгээ болон бусад үйл ажиллагааг таньж илрүүлэх, тийм гүйлгээ, үйл ажиллагаа илэрсэн тохиолдолд хэрхэн яаж ажиллах талаар ажилтнуудад тогтмол сургалт явуулах (ажилтнуудад МУТСТ-тэй холбоотой сургалт явуулсныг нотлох бүртгэлийг хадгална.);
14.3.3.2. Ажилтан шалгаруулан авахдаа хяналт/скрининг хийх журам;
14.3.3.3. МУТС-ийн эрсдэл, түүнийг бууруулах талаар авч буй арга хэмжээний талаар холбогдох ажилтнуудыг сургах. 
14.3.4. Жилийн эцсийн аудитын хүрээнд гүйлгээний хяналтын системийг тест хийж шалгах журам, бодлоготой байна.
14.4. Харилцагчийг шалган магадлах, түүнд мониторинг хийх бодлого нь харилцагчийн талаарх үндсэн мэдээллийг цуглуулж, гүйлгээтэй холбоотой эрсдэлийг үнэлэх боломжийг валют арилжааны үйлчилгээ эрхлэгчид олгодог байна. Энэ зорилгоор тус бодлого нь МУТСТ удирдлагын дараах асуудлуудыг хамрах шаардлагатай: 
14.4.1. Харилцагчийг таньж мэдэх;
14.4.2. Хориг арга хэмжээний жагсаалтын мэдээллийг шалган магадлах;
14.4.3. Ирүүлсэн мэдүүлгийн үндсэн дээр харилцагчийг улс төрд нөлөө бүхий этгээд эсэхийг тодорхойлох;
14.4.4. ____ төгрөгөөс дээш дүнтэй гүйлгээ болон бага дүнтэй боловч холбоотой гүйлгээнүүдийг бүртгэж, хянах.
14.5. Валютын арилжааны үйлчилгээ эрхлэгч нь нийт харилцагчдын хувийн мэдээлэл (овог нэр, оршин суух болон холбогдох хаяг)-ийн бүртгэл хөтөлж, 1 сая төгрөг болон түүнээс өндөр дүнтэй гүйлгээ тус бүрд иргэний үнэмлэх, паспорт зэрэг биеийн байцаалтын баримтын хуулбарыг хадгална.
14.6. Валютын арилжааны үйлчилгээ эрхлэгч нь өөрийн эрсдэлийн төлөвт тохирсон эрсдэлд суурилсан МУТСТ журмыг тасралтгүй мөрдөж ажиллана. МУТСТ зохицуулалт, журам нь дотоод болон хөндлөнгийн аудитын аль алинд хамрагдана. 

15. БУСАД 
15.1. Валютын арилжааны үйлчилгээ эрхлэгч нь хуульд өөрөөр заагаагүй бол харилцагчдынхаа бүх гүйлгээ, хувийн мэдээллийг чанд нууцлан аюулгүй байдлыг хангана.
15.2. Валютын арилжааны үйлчилгээ эрхлэгч нь үйл ажиллагааны тасралтгүй байдал, гамшгаас хамгаалах төлөвлөгөөтэй байна.
15.3. Валютын арилжааны үйлчилгээ эрхлэгч нь тусгай зөвшөөрөлтэй даатгалын үйлчилгээ үзүүлэгчийн даатгалд хамрагдсан байх бөгөөд үүнд бэлэн мөнгө болон шилжүүлж болох санхүүгийн хэрэгслүүд зэрэг бүх хөрөнгөө хамруулна.
15.4. Валютын арилжааны үйлчилгээ эрхлэгч нь дижитал үйлчилгээ үзүүлэх эсхүл өөрийн үйл ажиллагаанд шинэ технологи нэвтрүүлэхийн өмнө Санхүүгийн зохицуулах хороонд хандаж татгалзах зүйлгүй тухай мэдэгдэл авна.
15.5. Валютын арилжааны үйлчилгээ эрхлэгчийн удирдлага, ажилтнууд нь Монголын Банк Бус Санхүүгийн Байгууллагуудын холбооноос зохион байгуулдаг сургалтад хамрагдаж, хуурамч мөнгөн тэмдэгтийг таних чадвар эзэмшсэн байна.  
15.6. Валютын арилжааны үйлчилгээ эрхлэгч нь Нэмэгдсэн өртгийн албан татварын тухай хуулийн 4 дүгээр зүйлийн 4.1.20-д заасан нэгдсэн системд бүртгүүлсэн байх, системд холбогдон ажиллах баталгаажсан тоног төхөөрөмж бүхий хэрэглэгчийн системтэй байна.
15.7. Хэрэглэгчийн системд бүртгэгдсэн валют арилжааны гүйлгээний мэдээллийг Нэмэгдсэн өртгийн албан татварын тухай хуулийн 17 дугаар зүйлийн 17.3.3-т заасны дагуу гурав хоногийн дотор нэгдсэн системд илгээнэ.

16. ХАРИУЦЛАГА 
16.1. Энэхүү журмыг зөрчсөн этгээдэд холбогдох хууль тогтоомжид заасны дагуу хариуцлага хүлээлгэнэ.

